
BƏSTƏKAR İLAHƏ QİSMƏTİN TAR VƏ KANNEL ALƏTİ 

ÜÇÜN  “MYSTIC PAUSE” KOMPOZİSİYASI   

 

Xülasə: Təqdim etdiyimiz məqalə görkəmli bəstəkar Arif Məlikovun 

tələbəsi olan İlahə Qismətin tar və kannel aləti üçün bəstələdiyi “Mystic Pause” 

kompozisiyasıdır. Gənc bəstəkar İlahə Qismət bu gün Azərbaycan bəstəkarlıq 

məktəbinin yeni nəslinin istedadlı nümayəndələrindəndir. Xalq artisti, professor 

Arif Məlikovun sinfində bəstəkarlıq dərsi alaraq uğurlar qazanan İlahə Qismət 

artıq sənətdə öz yolunu müəyyən etmiş bir bəstəkardır. O, sevdiyi sənət 

sahəsində çox məhsuldar şəkildə işləyərək daim öz üzərində çalışır və püxtələşir. 

Bəstəkarın yaradıcılığı janr baxımdan zəngin və rəngarəngdir. “Rəngli lövhələr” 

uşaq albomu, “Qalaktika” proqramlı prelüdlər məcmuəsi, hərbi orkestr üçün 

“Müqəddəs Vətən” marşı, “The World of Nasimi” kompozisiyası, “Reasons” 

String Quartet №1, Simfonik orkestr üçün “Qələbə” simfonik poema, “Dədə 

Qorqud” baleti və s.    

İlahə Qismətin orijinal kompozisiyası  tar və eston aləti kannel üçün  (“Tar 

and kannel composition” (for LOLA), digər adı “Mystic pause” adlanır) 

bəstələnmişdir. Milli musiqi alətimiz olan tarın eston simli aləti ilə sintezi çox 

maraqlı bir ideyadır. Əsər əslində onlayn ifa, yəni aparatın təqdimatı üçün 

nəzərdə tutulmuşdur. Bu kompozisiya Azərbaycan-Estoniya mədəniyyətləri 

arasında körpünün yaradılması, qarşılıqlı mədəni əlaqələrin inkişafı, eləcə də 

milli-mədəni ənənələrimizin təbliği, xarici musiqi alətləri ilə tanışlıq məqsədilə 

bəstələnmişdir. 

Açar sözlər:  Azərbaycan-Estoniya, bəstəkar, Arif Məlikov, tar, kannel  

       

Gənc bəstəkar İlahə Qismət bu gün Azərbaycan bəstəkarlıq məktəbinin 

yeni nəslinin istedadlı nümayəndələrindəndir. Xalq artisti, professor Arif 

Məlikovun sinfində bəstəkarlıq dərsi alaraq uğurlar qazanan İlahə Qismət artıq 

sənətdə öz yolunu müəyyən etmiş bir bəstəkardır. O, sevdiyi sənət sahəsində çox 

məhsuldar şəkildə işləyərək daim öz üzərində çalışır və püxtələşir. Gənc 

bəstəkarın yaradıcılığı janr baxımından çox zəngin və rəngarəngdir. “Rəngli 

lövhələr” uşaq albomu, “Qalaktika” proqramlı prelüdlər məcmuəsi, hərbi orkestr 

üçün “Müqəddəs Vətən” marşı, fortepiano üçün Sonatina, Bəxtiyar 

Vahabzadənin sözlərinə “Hisslər” adlı romans silsiləsi, “Reasons” String 

Quartet №1 (Bela Bartoka həsr olunub), Simfonik orkestr üçün “Qələbə” 

simfonik poeması. 2017-ci ildə İlahə Qismət Azərbaycan Bəstəkarlar İttifaqının 

üzvlüyünə qəbul edilmişdir. Azərbaycan Bəstəkarlar İttifaqının “Yaradıcı 

gənclərlə iş” bölməsinin sədri və Ü.Hacıbəyli adına BMA-nın elmi-tədqiqat 

laboratoriyasında elmi işçi kimi fəaliyyət göstərir.  

Gənc bəstəkarın 5 il üzərində çalışdığı “Dədə Qorqud” baleti 2021-ci ildə 

yaranıb, ərsəyə gəlmişdir. İki pərdə, altı şəkildən ibarət olan bu balet 44 günlük 

Vətən müharibəsindəki Qələbəyə həsr olunmuşdur. Baletdən bir sıra parçaların 

Azərbaycan Bəstəkarlar İttifaqında dinləyişi olmuş və yüksək 

qiymətləndirilmişdir. Həmçinin baletdən fraqmentlər “Gəncliyə töhfə” 

festivalında Azərbaycan Dövlət Simfonik Orkestri və Azərbaycan Xalq Çalğı 

Alətləri Orkestri tərəfindən ifa edilmişdir (dirijor: Mustafa Mehmandarov. İlahə 

Hüseynova).   

İlahə Qismətin yaradıcılığında kamera-instrumental miniatür janrı mühüm 

yer tutur. Bəstəkar miniatür janrına öz yazı dəsti-xəttinə bir sıra yeniliklər 

gətirmişdir. Orijinallıq onun kamera-instruental miniatürlərinin müəyyənedici 

xüsusiyyətidir.  

2019-cu ildə “Nəsimi ili” çərçivəsində bəstələnərək ABŞ-nın Nyu-York 

şəhərində keçirilən Nəsiminin 650 illik yubileyinə həsr olunmuş (pianoçu Fəqan 

Həsənlinin ifasında)  “The World of Nasimi” (“Nəsimi dünyası”) kompozisiyası 

belə əsərlərdən biridir. Fortepiano üçün “4 moments”, tar və fortepiano üçün 

“Skerso” pyesi də çox maraqlı əsərlərdir.  

İlahə Qismətin orijinal kompozisiyalarından biri də tar və eston aləti 

kannel üçün bəstələnmiş (“Tar and kannel composition” (for LOLA), digər adı 

“Mystic pauza” adlanır) kompozisiyadır. Milli musiqi alətimiz olan tarın eston 

simli aləti ilə sintezi çox maraqlı bir ideyadır.  

Kannel bir növ qusli alətini xatırladır. Onun milli alətimiz olan qanunla da 

bənzərliyi vardır. Bu alətdə çalğı üsulu arfa çalğısını xatırladır. Simlərin sayı 

dəyişkən olub, hətta 50-yə çatdırıla bilər. İkiqat və üçqat simli alətlər də olur. 

Onu da qeyd edək ki, qədim eston eposlarının birində əfsanəvi eston mahnı 

Allahı Vanemuyne kannel alətində ifa edirmiş. Kannel estonlar üçün müqəddəs 

alət sayılıb, onun səsini ilahi səs kimi qabul edirlər. Səslənmə baxımından və 

quruluşuna görə bu aləti bizim qədim milli alətimiz olan sənturla müqayisə 

etmək olar.  

İlahə Qismət kannel və tarın sintezinə özünəməxsus tərzdə yanaşaraq, iki 

alətin arasında uyğunluq yaratmış və onların ahəngdar səslənməsinə nail 

olmuşdur. Əsərin ilk ifasında tar partiyasını İbrahim Babayev, kannel partiyasını 

Kristi Mühling ifa etmişdir.  

Kompozisiyanın yaranıb ərsəyə gəlməsi 2019-cu ildə “Mədəni əlaqələrin 

inkişafına dəstək” İctimai Birliyinin həyata keçirdiyi “Estoniyada Azərbaycan 

mədəniyyətinin təbliğinə həsr olunmuş konsert proqramı” ilə bağlıdır. Bu 

tədbirdə bəstəkar İlahə Qismətin tar və fortepiano üçün “Skerso” əsəri, tarzən 

Atabəy İsmayılov tərəfindən ifa edilmişdir. Bu minvalla Estoniya Musiqi və 

Teatr  Akademiyasının bəstəkarlıq kafedrasının müdiri, əslən italyan olan Paolo 

Girol bəstəkara yaxınlaşaraq estonların kannel aləti və tar üçün bir əsər yazmağı 

təklif etmiş və bu əsər yaranmışdı.   

Müasir texnologiyaların çox sürətlə inkişaf etdiyi bir dövrdə böyük bir 

layihə olan LOLA audiovizual yayım sisteminin daimi istismara verilməsi 2019-

cu il 20 dekabr tarixində Ü.Hacıbəyli adına BMA-da baş tutur, eyni zamanda 

Azərbaycan və Estoniya arasında “Ənənələri birləşdirək” adlı LOLA konserti 

keçirilir. LOLA (Low Latency – aşağı geçikməli) audiovizual yayım sisteminin 

köməkliyi ilə dünyanın müxtəlif ölkələrində keçirilən tədbirlərdə ifaçı və 

musiqiçilər bu tədbirə onlayn qoşulurlar. Estoniya ilə birgə keçirilən tədbirdə 

Burada bəstəkar İlahə Qismətin  tar və kannel üçün “Mystic pauza” əsərinin 

premyerası olur.  Əsər əslində onlayn ifa, yəni aparatın təqdimatı üçün nəzərdə 

tutulmuşdur. Bu kompozisiya Azərbaycan-Estoniya mədəniyyətləri arasında 

körpünün yaradılması, qarşılıqlı mədəni əlaqələrin inkişafı, eləcə də milli-

mədəni ənənələrimizin təbliği, xarici musiqi alətləri ilə tanışlıq məqsədilə 

bəstələnmişdir. Əsərlə bağlı  Xalq artisti, Ü.Hacıbəyli adına BMA-nın 

Beynəlxalq Əlaqələr və Tərbiyə işləri üzrə prorektor, professor Yeganə 

Axundova öz fikir və düşüncələrini bölüşərək qeyd edir: “Gənc bəstəkar İlahə 

Qismət ilə Estoniyada konsert səfərimiz zamanı ideyası yaranan Tar və Kannel 

aləti üçün  “Mistik Pause” əsəri özünəməxsus forma və qeyri-adi musiqiyə 

malikdir. Daxilində, ritmində dahi şairimiz Nəsiminin qəzəlinin izlərini daşıyır. 

Bəstəkar bu əsərdə iki simli aləti peşəkar şəkildə ansambl ifasına çatdıra 

bilmişdir. İfa zamanı yaranan akustik, sehirli atmosfer həqiqətən də mistik abu-

havanı tərənnüm edir. Musiqidə belə novator yanaşma Azərbaycan-Estoniya 

arasında beynəlxalq mədəni əlaqələrin inkişafına bir töhfə sayıla bilər”.  

İlk növbədə bu kompozisiyanın eksprimental xarakterli bir əsər olduğu, 

əsərdə qədmi musiqi alətlərin müasir musiqidə də çox gözəl istifadəsinin 

mümkünlüyü öz əksini tapır. Əsərdə not sətirləri arasında ingilis dilində “ebow” 

sözü qeyd olunmuşdur ki, bu da “Ebow” xüsusi elektron alətidir. Onu kannel 

alətinin simi üzərinə qoyarkən mövcud səs uzadılır. Kannel aləti əslində əllə ifa 

üçündür. Bu əsərdə ifaçı baş hissəsi yumşaq olan çubuqlardan ritmi döyəcləmək 

üçün istifadə edir. 

NÜMUNƏ 1 

                     

 
Kannel alətində flajoletlər çox gözəl səslənir. Alətlərin hər ikisinin simli 

alət olmasına baxmayaraq kannel əsərdə həm də tara pedal rolunu oynayır, 

onların ahəngi bir-birini tamamlayır. Maraqlıdır ki, cəmi iki alətin dueti üçün 

yazılmasına baxmayaraq burada heç bir boşluq yaranmır. Kompozisiyanın 

kadensiyası çox maraqlı qurulmuşdur. Kadensiyada hər alət  özünün ifa və 

texniki imkanlarını təqdim  edir.  

Maraqlı məqamlardan biri də əruz vəzninin ritminin əsərdə yer almasıdır. 

Qeyd etməliyik ki, kompozisiya 2019-cu ildə – “Nəsimi ili”ndə yaranmışdır. 

Bəstəkar tar partiyasının melodik strukturuna Nəsiminin “Fəzlinə bel bağladım 

ya vahidi fərdü-əhəd” qəzəlinin əruz ritmini tətbiq etmişdir. Onu da qeyd etmək 

lazımdır ki, bu fraza bəstəkarın “Mədhi-Əhəd” əsərindən götürülmüşdür.  

Əsər kannel alətinin ifasında, “Largo” tempində səslənir.   

NÜMUNƏ 2 

           

 
 

Klasterin ritmik şəkli “Simayi-şəms” zərbli muğamının ritmini xatırladır. 

Bu klasterlər yaxın simlərdə qarışıq səsləri yaradır. Alətin ifa etdiyi başlanğıc 

melizmatik fiqur “Çahargah” muğamının intonasiyaları üzərində qurulur. Belə 

intonasiya ilə bəstəkarın “Mədhi-Əhəd” əsərinin başlanğıcında da rastlaşırıq. Bu 

intonasiya sanki bəstəkarın musiqi üslubunun özünəməxsus “loqo”sudur, onun 

üslubunun önəmli ünsürüdür. Bu intonasiya əsərdə leytintonasiya prinsipinə 

əsaslanır. Dörd otuzikilik və bir səkkizlik notdan ibarət qrafik intonasiya-

ruşeymdən sanki bütöv əsər doğulur. Kannelin 12 xanəli girişindən sonra tar eyni 

melodiyanı ifa etməyə başlayır. Bu zaman kannel partiyası bir növ pedal və sanki 

zərb aləti funksiyasını daşıyır. Hələ əsərin başlanğıcında kanneldə verilən əks-

səda effektli sekunda intonasiyaları tarda muğam ifası zamanı istifadə edilən bir 

sıra ahənglərlə eynilik yaradır. Tar partiyası eyni zamanda muğam ifası üçün 

səciyyəvi olan melizmlərlə (mordent, qısa farşlaq) rövnəqlənir. Başlanğıcda 

kannel partiyasında isə daha çox qlissandolara yer verilir. Eyni zamanda tar 

partiyasında klasterlərlə rastlaşırıq. Tar üçün başlanğıcda pedal rolu oynayan 

Kannel aləti sonra fəallaşır. İncə flajoletlər və qlissando fonunda Nəsiminin 

“Fəzlinə bel bağladım” qəzəlinin ritmi üzərində tar melodiya ifa edir. 

NÜMUNƏ 3 

                            

 
Bu, əvvəl Kannelin klasterləri fonunda səslənir, sonra kannel partiyası 

dolğunlaşır. Fasiləsiz hərəkət edən onaltılıqların fonunda temp cəldləşir, kannel 

partiyasında ritmik inkişafa üstünlük verilir.  Bu epizod ümumiyyətlə, bir növ 

kadensiya əhəmiyyəti kəsb edir. Kompozisiyanın üçüncü bölməsi – repriza (A 

tempo) – tarda “Çahargah” “loqo”sunun ifası ilə başlanır. Kannel klasterlər və 

flajoletləri ifa edir. Sonra kannelin “Simayi-şəms”   ritmik formulu və onun 

ritmik əskildilmədə verilən ostinatosu səslənir. Bundan əvvəl (xanə 45) bəstəkar 

tar partiyasının üzərində belə bir remarkanı qeyd edir: “a short Chahargah’s 

Mansuriyya mugham epizod” . 

NÜMUNƏ 4 

     Kannelin ostinatosundan sonra uzadılan “h” səsi ifa edilir. Tar 

partiyasında  onaltılıq notlar kannelin sonsuz qlissandoları fonunda fasiləsiz 

şəkildə yuxarıya, zilə doğru hərəkət edir.        Kompozisiya mistik bir hava, 

xaosla bitir. Son ahənglər alətə əlavə olunan xüsusi bir çubuqla alınır və hər iki 

alətin partiyasında klasterlərlə tamamlanır.  

NÜMUNƏ 5 

                                                                                Ümumiyyətlə, klasterlər 

bu əsərdə çox tətbiq 

edilmişdir. Bu klasterlər 

həm əsərdə ekspressiya 

yaradır, həm də əsərə 

rəngarənglik verir.  Onu 

da qeyd edək ki, “Mystic 

pause” kompozisiyası 

əvvəldən sona qədər 

“Largo”  tempində ifa edilir. Belə ağır temp muğam dəstgahları xüsusən  

“Çahargah” muğamının ifası üçün çox səciyyəvi deyil.  

       “Mystic pause” əsərinin məqam əsası əvvəldə qeyd etdiyimiz kimi 

“Çahargah” məqamı təşkil edir. Kompozisiya muğamda olduğu kimi fazalı 

inkişaf prosesinə əsaslanır. İnkişafın birinci fazası kannel alətinə, ikinci fazası 

tara həvalə edilir. Üçüncü fazada hər iki alət fəaldır. Üçüncü faza (A tempo) 

kompozisiyanın yekunudur. Hər fazanın başlanğıcındakı “loqo” eyni zamanda 

leytintonasiya əhəmiyyəti daşıyır. 

      Gənc bəstəkar İlahə Qismət daim axtarışda olub, novatorluğa can atır. 

Onun işıq üzü görən hər bir yeni əsərində özünəməxsus tapıntılar mövcuddur. 

Bu tapıntılar eyni zamanda özünəməxsusluğu ilə fərqlənir. Gənc bəstəkar həm 

də Azərbaycan bəstəkarlarının yeni nəsilə miras qoyduğu ənənələri qoruyaraq 

öz yaradıcılığında öz üslubu, öz dəsti-xətti ilə davam etdirir.  

NOTOQRAFİYA: 

6. “Mystic pause” kompozisiya – əsərinin partiturası.  

 

Nasirova Fidan Irza gizi 

Composer Ilaha Gismet's Composition “Mystic Pause” for Tar and 

Kannel Instruments 

      Summary: The article analyzes the composition “Mystic Pause” 

composed for tar and kannel instruments by Ilaha Gismet, a student of the 

prominent composer Arif Malikov. Today the young composer Ilaha Gismet is  one 

of the talented representatives of the new generation of the Azerbaijani 

composition school. Having achieved success by taking composition lessons in the 

class of People's Artist, Professor Arif Malikov, Ilaha Gismet is already a composer 

who has determined her own path in art. She is constantly working on herself, 

improving and working very productively in her beloved field of art. The 

composer's creativity is rich and diverse in terms of genre: the children's album 

“Colorful Tablets”, a collection of preludes with the program “Galactic”, the march 

“Holy Motherland" for military orchestra, the composition “The World of Nasimi”, 

“Reasons” String Quartet No. 1, the symphonic poem “Victory” for symphony 

orchestra, the ballet "Dede Gorgud", etc. 

     The original composition of the Goddess of Destiny was composed for tar 

and Estonian instrument kannel (“Tar and kannel composition” (for LOLA), also 

called “Mystic pause”). The synthesis of our national musical instrument, tar, with 

the Estonian stringed instrument is a very interesting idea. The work is actually 

intended for online performance, that is, for the presentation on the devices. This 

composition was composed with the aim of creating a bridge between Azerbaijani-

Estonian cultures, developing mutual cultural relations, as well as promoting our 

national-cultural traditions, and getting acquainted with foreign musical 

instruments. 

Key words: Azerbaijan-Estonia, composer, Arif Malikov, tar, kannel 

Насирова Фидан Ирза кызы 

Композиция композитора Илаха Гисмет «Мистическая пауза» для 

инструментов тар и каннеля 

      Резюме: В статье представлено произведение «Мистическая пауза», 

написанное для тара и каннеля Илахой Гисмет, студента выдающегося 

композитора Арифа Меликова. Молодой композитор Илаха Гисмет сегодня 

– одна из талантливых представительниц нового поколения азербайджанской 

композиторской школы. Добившись успеха, обучаясь композиции в классе 

народного артиста, профессора Арифа Меликова, Илаха Гисмет уже стала 

композитором, определившим свой путь в искусстве. Она постоянно 

работает над собой и совершенствуется, весьма плодотворно трудясь в 

любимом деле. Творчество композитора богато и разнообразно в жанровом 

отношении. Детский альбом «Цветные скрижали», программный сборник 

прелюдий  «Галактика», марш «Святая Родина» для военного оркестра, 

сонатина для фортепиано, струнный квартет № 1 «Причины», 

симфоническая поэма «Победа» для симфонического оркестра, балет «Деде 

Горгуд» и др. 

      Оригинальная композиция «Богиня Судьбы» была написана для тара и 

эстонского инструмента каннеля («Композиция тара и каннеля» (для LOLA), 

также называемая «Мистическая пауза»). Синтез нашего национального 

музыкального инструмента тара с эстонским струнным инструментом – 

очень интересная идея. Произведение предназначено для онлайн-

исполнения, то есть для презентации инструмента. Это произведение было 

написано с целью создания моста между азербайджано-эстонской культурой, 

развития взаимных культурных связей, а также популяризации наших 

национально-культурных традиций и знакомства с зарубежными 

музыкальными инструментами. 

Ключевые слова: Азербайджан–Эстония, композитор, Ариф Меликов, 

тар, каннель  

